
SHOHIMARDONSOY KONUS YOYILMA TUPROQLARIDA BIOMIKROELEMENTLAR 

BIOGEOKIMYOSI 

Abduxakimova Xusnidaxon Abdullayevna  

b.f.f.d., dotsent, Farg‘ona davlat universiteti 

Abdulazizov Asilbek Abdulahad o‘g‘li 

Toxirova Madinaxon Rasuljon qizi 

Talabalar, Farg‘ona davlat universiteti 

Annotatsiya: Maqolada Shohimardonsoy konus yoyilmasi sug‘oriladigan bo‘z tuproqlarida 

biomikroelementlarning tirik organizmlardagi biokimyoviy va fiziologik jarayonlarida ishtirok 

etishi, bu esa ularning biogeokimyoviy oziqa zanjiri bo‘ylab faol migratsiyasi bilan birga kechishi 

keltirilgan. 

Kalit so‘zlar: tuproq, geokimyoviy landshaft, akkumullyatsiya, biomikroelement, o‘simlik, 

barer, ta’minlanganlik darajasi, og‘ir metallar. 

Dolzarbligi. Sug‘orib dehqonchilik qilinadigan tuproqlar bu bizning eng katta boyligimiz 

bo‘lib, hozirgi kunda radionuklidlar, og‘ir metallar, qo‘llanilayotgan mineral va organik o‘g‘itlar 

bilan birga unga ta’sir qiluvchi ortiqcha elementlar, moddalardan muhofaza qilishga muhtoj. Bu 

komponentlar, ya’ni elementlar miqdori va sifati tuproq xususiyatlariga ta’sirini o‘rganish, 

monitoringini yuritishni talab etmoqda. 

Shu o‘rinda tuproq xossalari va morfologik belgilariga, bu xossalar orqali esa o‘simliklarning 

vegetatsiya davri, hosildorligi, hosil tarkibi va sifatiga ta’sir etuvchi bir guruh kimyoviy elementlarni 

keltirishimiz mumkin. Bu guruhga sug‘oriladigan tuproqlar sharoitida temir, marganets, mis, rux, 

kobalt, bor, nikel, litiy, stronsiy va boshqalarni kiritish mumkin. Bu mikroelementlarni tuproqdagi 

miqdorlarini aniqlash, meyorlashtirish va doimiy ravishda monitoringini olib borish nazariy va 

amaliy ahamiyat kasb etadi. 

Tadqiqot usuli. Farg‘ona vodiysi janubidagi bo‘z tuproqlar mintaqasidagi Shohimardonsoy 

konus yoyilmasida shakllangan tuproqlari, madaniy o‘simliklarida biomikroelementlarning tarkibi 

va miqdorini aniqlashda Kruglova hamda Verigina usuli bo‘yicha amalga oshirilgan. 

Tadqiqot natijalari. Ushbu sohada bir guruh olimlar tomonidan yuqoridagi elementlar 

uchun tuproqdagi ruxsat etilgan chegaraviy ulushlari ishlangan bo‘lib, ular quyidagilarni tashkil 

etadi, ya’ni Fe-3000, Mn-1500, Cu-40, Zn,-150, Co-50, B-100, Ni-45, Li-30, Sr-320 mg/kg. Suvda esa 

ruxsat etilgan konsentratsiya tuproqdagiga nisbatan barcha elementlar uchun bir necha barobar 

kam bo‘lib, ma’lumotlarga ko‘ra quyidagicha: Fe-0,3, Mn-0,1, Cu-1,0, Zn,-5,0, Co-0,1, B-0,5, Ni-0,1, 

Li-0,03, Sr-7,0 mg/l ko‘rinishga ega. Keltirilgan miqdorlarga e’tibor beradigan bo‘lsak, 

elementlarning miqdori o‘rtasidagi farq 100-3000 barobargacha farq qilmoqda, bu albatta 

elementlarning kimyoviy, geokimyoviy va boshqa xususiyatlari bilan bog‘liq hisoblanadi.  

Sug‘orilidigan tuproqlarda haydov va haydov osti qatlamlarida hamda karbonatli-illyuvial 

qatlamida o‘rganilgan elementlar har xil klark miqdorlarini hosil qiladi. Bu miqdorlarni faol qatlam 

hisoblangan haydov qatlam nisbatan konsentratsiya klarki (KK) geokimyoviy spektri yoki 

monitoringi spektri quyidagi rasmda tasvirlangan. Tasvirga ko‘ra marganets, temir, rux, mis, 

nikellarning miqdorlari, ya’ni klark ko‘rsatkichlari haydov osti va uning ostidagi qatlamda haydov 

qatlamiga nisbatan ko‘p. 

Aksariyat o‘rganilgan sug‘oriladigan gidromorf tuproqlardagi mikroelementlarning 

geokimyoviy spektri o‘zaro yaqin bo‘lib, quyidagi ko‘rinishga ega bo‘ladi. 

 

1-rasm. Sug‘oriladigan tuproqlarda mikroelementlar geokimyoviy spektri 

Tabiiyki, bu ko‘rsatkichlarni hamma tuproqlar uchun ham to‘g‘ri deb bo‘lmaydi. 

Adabiyotlarda berilishicha, har xil qishloq xo‘jalik ekinlari turli xil tuproqdagi mikroelementlarga 

xilma-xil munosabat bildiradi. Bu holatlar g‘o‘za, bug‘doy, suli, kartoshka, sholi va boshqa 

o‘simliklarning marganetsga bo‘lgan talabi ma’lumotlarga ko‘ra nisbatan yuqori ekanligi, mis 

elementiga bo‘lgan ehtiyoji esa marganetsga nisbatan 2-3 barobar kamligidan dalolat beradi.  

Sug‘orib dehqonchilik qilinadigan yerlarda qishloq xo‘jaligi ekinlarini to‘g‘ri va samarali 

joylashtirishda, monitoring tadqiqotlarini olib borishda bu kabi tadqiqotlar amaliy yordam beradi. 

Har bir tuproq, o‘simlik navi, uning rivojlanish fazasi aniq bir element yoki elementlar guruhiga 

nisbatan individual xarakterga ega bo‘ladi. Shunga qaramasdan nisbiy ko‘rsatkichlar bo‘lsada, 

ayrim xuloslarga olib keladi.  

 Sug‘oriladigan tuproqlardagi makro- va mikroelementlar miqdori o‘simliklar va ularning 

hosildorligi, sifatiga, bu ko‘rsatkichlar orqali hayvonot dunyosiga, inson salomatligiga ta’sir qiladi. 

Demak, tadqiqot olib borilishi eng zaruriy tadbir bo‘lib, tezkor usulda, hatto dala sharoitida tuproq 

va o‘simlik tarkibidagi elementlar miqdorlarini aniqlaydigan usul va zaruriy asbob-anjomga ega 

bo‘lish shu kunning dolzarb muammolari qatorida turadi. 

Tahlil ma’lumotlaridan ma’lum bo‘ladiki, sug‘oriladigan tuproqlarda 

biomikroelementlarning miqdori va meyorlarini o‘rganishda elementlarning yalpi miqdorlari yoki 

konsentratsiya klarklari bilan emas, balki ularning tuproqdagi harakatchan miqdorlarini 

konsentratsiyalari bilan ishlash nisbatan aniq natijalaraga olib keladi.  

Xulosa. Sug‘oriladigan bo‘z tuproqlarda va tuproq hosil qiluvchi jinslarda kimyoviy 

elementlar tarkibidagi har qanday tebranishlar ularda o‘sadigan qishloq xo‘jalik o‘simliklarining 

kimyoviy tarkibida o‘zgarishlarga olib kelishi mumkin. O‘simliklar uchun muhim bo‘lgan kobalt, 

mis, rux, marganets, bor mikroelementlari - paxta, bug‘doy va boshqalar o‘simliklarda boshqa 

elementlar bilan almashtirib bo‘lmaydi va o‘ziga xos biogeokimyoviy rol o‘ynaydi. 

